Xi drabi l-qaddisin niltaqgħu magħhom fil-ħajja ta’ kuljum...

Kienet tfajla sabiħa, kreattiva u tħobb l-isport. Żagħżugħa normali bħall-oħrajn. Chiara Badano twieldet fl-1971 fl-Italja u kienet l-unika wild tal-ġenituri tagħha li għal ħdax-il sena ma kellhomx tfal. Meta twieldet Chiara, ferħu ħafna. 
Chiara kellha natura ġeneruża ħafna u ras iebsa. Kien ukoll ikollha argumenti mal-ġenituri tagħha. Trabbiet f’ambjent Kristjan kemm fil-familja tagħha u fil-parroċċa li kienu joqgħodu fiha. Ta’ 9 snin iltaqgħet mal-Moviment tal-Fokolarini u din kienet laqgħa speċjali li affettwata ħafna. 

Is-snin ta’ l-adoloxxenza ma kellhom xejn straordinarju. Fl-iskola sekondarja kienet falliet xi eżamijiet. Kien iż-żmien meta kien hemm ċerta tensjoni bejnha u bejn il-ġenituri tagħhom, għax kienet diffiċli biex jilħqu kompromessi fuq kemm iddum barra fil-għaxija. 
Fil-weekends kienet tħobb tgħaddi ħafna ħin ma’ sħabha, u kienet dejjem tilbes sabiħ, mingħajr ma tesaġera. Kienet popolari ma sħabha u anke mal-ġuvintur. Kienet tajba fl-isport – tennis, l-għawm, u mountain climbing. Kienet tħobb tkanta u tiżfen u xtaqet issir air-hostess. 
Meta fis-sajf ta’ l-1988 m’għaddietx mill-eżami tal-matematika, talbuha takkumpanja grupp ta’ tfal lejn Ruma għall-laqgħa tal-moviment. Kienet iebsa għaliha, imma xorta marret magħhom u bħalma tgħid Chiara Lubich ħaditha bħala esperjenza biex “tgħannaq lil Ġesu abbandunat”. Kienet tikkorrispondi ma’ Chiara Lubich ta’ spiss. Chiara Lubich tatha wkoll isem ġdid “Luce” li jfisser dawl. 
Imbagħad ġara xi ħaġa li ħadd ma kien qed jistenna. Waqt li kienet qed tilgħab tennis, ħasset uġiegħ kbir fi spallejha. Għall-bidu ma tatx kas, imma meta l-uġiegħ ma riedx jgħaddilha, it-tobba għamlulha t-testijiet u ħarġu bil-verdett: osteogenic sarcoma – wiħed mill-aktar forom ta’ kanċer serji u li jġib tbatija. U kien diġa` infirex. 

Malli ħadet din l-aħbar, Chiara b’ċertu kuraġġ qalet “Għadni żgħira, se jirnexxieli”. Iddaħħlet l-isptar diversi drabi u deher ċar kemm vera kellha qalbha tajba u kemm kienet taħseb fl-oħrajn. Ma kinitx tagħti kas li hi kellha bżonn tistrieħ u toqgħod fis-sodda, u kienet tgħaddi l-ħin tagħha tagħmel kumpanija lil tfajla li kienet tiddependi mid-drogi u tbati minn depressjoni. 
Meta iddaħħlet fl-isptar ta’ Turin, sħabha kienu jmorru jżuruha biex ma tħosshiex weħidha, imma wara ftit indunaw li fil-fatt kienu huma li kellhom bżonnha. Wieħed mit-tobba qal: “Bit-tbissima tagħha u b’għajnejha jixgħelu urietna li l-mewt ma teżistix; teżisti biss il-ħajja”.
Kellha tagħmel żewġ operazzjonijiet, u minħabba l-kempterapija waqgħalha xagħrha. Ommha u missierha, li dejjem kienu qrib tagħha kienu jfakkruha li fit-tbatija kien hemm għaliha il-pjan ta’ Alla. 

Wara ftit żmien, Chiara tilfet ukoll l-użu ta’ saqajha, u qalet: “jekk ikolli nagħżel bejn li nimxi u li mmur il-ġenna, nagħżel li mmur il-ġenna. Ma kienx fadal tama li l-kanċer imur lura. U dan kien il-bidu ta’ mixja spiritwali iebsa. Ma kinitx tieħu morfina, biex tibqa’ f’sensiha u hekk tkun tista’ toffri t-tbatija tagħha lil Ġesu’. 
F’Lulju ta’ l-1989 kważi mietet minħabba emoraġija u qalet lil ta’ madwarha biex ma jibkux għaliha, u li fil-funeral tagħha xtaqet li jkun hemm kant mill-qalb u mhux biki. 
Meta waslet fl-aħħar ta’ ħajjitha, ma kinitx titlob għal kura, imma biex tkun tista’ tagħmel ir-rieda ta’ Alla. Flimkien ma’ ommha ippreprat il-funeral tagħha – il-ħwejjeġ li kellhom ilibbsuha, il-mużika, il-fjuri u l-qari tal-quddiesa. Meta fis-7 ta’ Ottubru mietet, kien hemm atmosfera ta’ paċi. L-aħħar kliem tagħha lil ommha kienu: “Ċaw, kun ferħana għax jien se nkun ferħana”. 

Għall-funeral tagħha kien hemm 2000 ruħ. U kien hemm anke nies li ma jemmnux li marru għal din l-okkażjoni fejn kulħadd kien qed jitkellem dwar il-ġenna, il-kuntentizza u li tagħżel lil Alla bħal ma għamlet Chiara Luce. 
Bħalissa għaddejja l-kawża tal-beatifikazzjoni tagħha – tfajla normali, li ħabbet u li batiet ħafna…u li kienet tassew dawl għal ta’ madwarha. 

